
Gobernuak eta AEDONA elkarteak lankidetza hitzarmena izenpetu dute, zenbait kirol jarduera egiteko eta bizi-ohitura osasungarriak sustatzeko
Nafarroako Gobernuak 700.000 €-ko ekarpena egin du; besteak beste, emakumeek eta adinekoek kirola egin dezaten sustatzeko berariazko programak eta familia eta kirola bateratzeko programak garatzeko

Osteguna, 2008ko ekainaren 12a. Nafarroako Gobernuak, Nafarroako Kirol Institutuaren bidez, eta Nafarroako Kirol eta Aisialdi Erakundeen Elkarteak (AEDONA) lankidetza hitzarmena izenpetu dute, zenbait kirol jarduera egiteko eta bizi-ohitura osasungarriak sustatzeko. Xede horrekin, Nafarroako Gobernuak 700.000 € eman dizkio elkarteari. 

Hitzarmenaren helburuak honako hauek dira: kirol programak sustatzea, norgehiagokaren eta aisialdiaren ikuspuntutik; bizi-ohitura osasungarriak sustatzea; eta herritarren egoera fisikoa hobetzea, kirola eginez. Zehazki, AEDONA elkarteak ariketa fisikoa-kirola sustatzeko aurreikusten dituen programak honako hauek dira: herritar guztientzako jarduera fisikoak, baldin eta parte-hartzaileen ohiko kuota txikitzea badakarte; adinekoentzako berariazko kanpainak; emakumeentzako programa espezifikoen ezarpena; familia eta kirola bateratzeko programak, parte-hartzaileei kirola egiteko erraztasunak emateko; eta kirola kudeatzearekin edo egitearekin zerikusia duten trebakuntza ikastaroak. 
Honako hauek ere aurreikusten dituzte: egoera txarrean dauden taldeak gizarteratzeko kirol programak ezartzea; 2008an interesgarritzat jotzen diren programetarako kirol instalazioak erabiltzeko eskubidea Nafarroako Gobernuari edo hark erabakitzen dituen kirol erakundeei ematea; eta AEDONA elkartea Administrazioaren kolaboratzaile gisa jardutea, kirol teknikarien trebakuntzari dagokionez. 

Lankidetza testua Javier Esparza Nafarroako Kirol Institutuko zuzendari kudeatzaileak eta Javier Labairu AEDONA elkarteko presidenteak izenpetu dute, gaur goizean, Kirolaren Etxean egin duten ekitaldian. Ekitaldiko buru María Isabel García Malo Familia, Gazteria, Kirol eta Gizarte Gaietako Departamentuko kontseilaria izan da, eta bertan parte hartu du, era berean, Javier Monzón Nafarroako Parlamentuko Gizarte Gaietako Batzordeko PSNko eledunak ere. 

García Malok bere mintzaldian nabarmendu duenez, AEDONA elkartea adibide ona da ahaleginak ildo berean biltzeari dagokionez; izan ere, “badaki helburuak hitzartu, indarra eta sinergiak bateratu, eta modu koordinatuan eta lankidetzan jarduten”. Horregatik, kontseilariak zorionak eman dizkio AEDONA elkarteko presidenteari, eta baita ekitaldira bildu diren taldeetako presidenteei ere. Talde horiek guztiek gizartearen alde egiten duten lana ere azpimarratu du kontseilariak. Esan duenez, “herritar mugimenduaren egiazko eragileak dira, eta Espainiako beste edozein lekutan pentsaezinak liratekeen ekintzak eta inbertsio arriskutsuak bultzatzen dituzte”. Era berean, taldeok kirolaren alderdi guztiak sustatzen dituztela azpimarratu du García Malok, eta adierazi duenez, sarritan kirola sustatzeko erakundeak osatu izan omen dituzte, Nafarroan errotuta dauden modalitateak (futbola, eskubaloia edo pilota) eta jarraitzaile gutxiago dituztenak (mahai tenisa, kanoa kirola, eta gimnasia) sustatzeko. 


Hitzarmenari jarraiki, Nafarroako Gobernuak (Nafarroako Kirol Institutuaren bidez) 700.000 euro eman dizkio AEDONA elkarteari. Zentzu horretan, gogoan izan behar dugu Nafarroako Gobernuak (UPN eta CDN) eta PSN alderdiak aurrekontuen gainean izenpetu zuten itunean aurreikusita zegoela Familia, Gazteria, Kirol eta Gizarte Gaietako Departamentuari 700.000 euro ematea aipaturiko hitzarmena izenpetzeko. 

Laguntza ekonomikoak eskuratu nahi dituzten taldeek (AEDONA elkartearen baitan daudenek) herritar guztiei eman beharko diete antolatzen dituzten jardueretan parte hartzeko aukera, inor baztertu gabe. 

10 kirol erakunde eta 75.978 bazkide AEDONA elkartean 

AEDONA elkartearen baitan hamar kirol erakundea daude, eta guztira 75.978 bazkide dituzte. Aipaturiko erakundeak honako hauek dira: “Club Natación Pamplona”, “S.D.C. Echavacoiz” (4.837 bazkide), “C.D. Amaya” (9.106), “A.D. San Juan” (10.889), “S.C.D.R. Anaitasuna” (8.175), “U.D. Chantrea” (5.284), “C. Tenis” (14.655), “I. Oberena” (6.040), “U.D.C. Rochapea” (4.596), eta “C.D. Larraina” (1.555). Zaharrena tenis taldea da (1918an sortu zuten), eta berriena, aldiz, “S.D.C. Echavacoiz” (1972.koa).
Erakunde horiek guztiek 19 milioi euroko aurrekontua izaten dute urtean, eta azkeneko sei urteetan 50 milioi euroko inbertsioak egin dituzte. Gainera, AEDONA elkarteko taldeetako 75.978 bazkideetatik 75.853k antolatutako jardueretan parte hartzen dute, 27.871k kirola egiten dute (11.000k, federatuta, eta 16.871k, federatu gabe), 3.000k kultur jardueretan parte hartzen dute (laurogeita hamar jardueratik gora antolatzen dituzte), eta 700 egunero joaten dira AEDONA elkarteko klubetara. 

AEDONA elkartearen asmoa gaur egungo taldeak indartu eta zabaltzea da (erakunde berriak sortzea baino gehiago), eta baita gaur egungo instalazioak handitu eta berritzea ere (berriak eraiki beharrean). Zentzu horretan, aipaturiko kirol erakundeek 50 milioi eurotik gorako ezohiko inbertsioak egin dituzte, azkeneko sei urteetan, instalazioak handitu eta hobetzeko (bazkideen eskaerei aurre egiteko, bazkide berriak egin ahal izateko, eta instalazioak beste erabiltzaile batzuek ere erabili ahal izateko). 

AEDONA elkartearen helburuetako batzuk honako hauek dira: kirol, kultur, gizarte eta aisialdi jarduerak sustatzea, bazkideei, langileei, kolaboratzaileei eta herritarrei begira; elkarteko erakundeetako estatutuen helburuekin zerikusia duten jarduerak antolatzen laguntzea eta aholkularitza eskaintzea; erakundeen eta kideen arteko harremanak sustatzea, trukeak egiteko aukerak aztertzea, eta oro har, erakundeetako kideentzako kultur, kirol eta aisialdi jarduerak sustatzea; Herri Administrazioetako ordezkariekiko harremana koordinatzea, eta AEDONA elkartearen baitan dauden kirol eta aisialdi talde edo erakundeen eskubide eta interes komunak babestea. 

